
Biologi ialah satu disiplin ilmu yang berorientasikan amali. Amali merupakan
aktiviti teras dalam proses pembelajaran Biologi yang mengutamakan kaedah
penyiasatan dan penyelesaian masalah dengan mengaplikasikan kemahiran
saintifik. Kemahiran saintifik menggabungkan kemahiran proses sains dan
kemahiran manipulatif. Kemahiran saintifik memberi pendedahan kepada murid
tentang kaedah dan pembangunan pengetahuan saintifik. Walau
bagaimanapun, pendedahan terhadap pelaksanaan amali Biologi dalam
membina pengetahuan murid tidak berlaku secara komprehensif. Terdapat
beberapa perkara yang dikenal pasti menghalang pelaksanaan amali yang
bermakna seperti pelaksanaan amali berpusatkan guru, radas dan bahan di
makmal yang ada tidak mencukupi dan kekangan masa pelaksanaan amali di
sekolah. Oleh itu, pemupukan kemahiran saintifik secara praktikal dalam amali
Biologi adalah penting bagi membolehkan murid merealisasikan sepenuhnya
objektif pembelajaran Biologi. Objektif kajian ini adalah untuk meneroka
pemahaman murid terhadap kemahiran saintifik dalam konteks pelaksanaan
amali Biologi secara pembelajaran hibrid dalam kalangan murid Tingkatan
Empat aliran Sains, Teknologi, Matematik dan Kejuruteraan (STEM) di Selangor.
Amali Biologi Hibrid menggunakan Model 5P Pendidikan Sains Berasaskan
Inkuiri (PBSI) dari teori Konstruktivisme dan Model Visual, Auditori, Kinestatik
dan Taktikal (VAKT) sebagai rangka utama dalam pelaksanaan amali kendiri
secara pembelajaran hibrid yang mengintegrasikan penggunaan Teknologi,
Maklumat dan Komunikasi (TMK). Kajian ini dijalankan menggunakan kaedah
penyelidikan kualitatif dengan pendekatan fenomenologi dalam meneroka
pengalaman murid yang menjalankan Amali Biologi Hibrid (ABH) di kediaman
masing-masing. Sejumlah enam orang peserta kajian telah terlibat dalam kajian
ini setelah data mencapai titik tepu. Pengumpulan data dilakukan melalui temu
bual separa berstruktur, bahan audio visual dan analisis dokumen. Data
transkripsi temu bual yang diperoleh telah dianalisis dengan menggunakan



teknik analisis tematik dalam pembentukan kod, kategori dan tema bagi
menjawab setiap persoalan kajian. Berdasarkan dapatan kajian, persoalan
kajian yang pertama menghasilkan tiga tema iaitu penyelesaian masalah
bersistematik, penaakulan saintifik dan efikasi kendiri. Persoalan kajian yang
kedua menghasilkan dua tema iaitu urutan kemahiran proses sains dan
mengorganisasi kemahiran manipulatif. Persoalan kajian yang ketiga pula
menghasilkan tiga tema iaitu pembelajaran berstrategi, pembelajaran kendiri
dan sokongan keluarga serta interaksi guru dan rakan sebaya. Dapatan tema
utama dalam kajian ini melibatkan aspek domain afektif, domain kognitif, domain
psikomotor dan domain praktis. Aspek domain afektif memberi makna
kemahiran saintifik berdasarkan tingkah laku kesedaran, tanggungjawab dan
nilai. Aspek domain kognitif melibatkan proses sintesis dan analisis pemikiran
murid dalam pemerolehan pengetahuan melalui pengetahuan kemahiran
saintifik. Aspek domain psikomotor menerangkan tentang amalan kemabhiran
saintifik yang diperoleh oleh murid melalui pelaksanaan ABH. Pembangunan
kemabhiran saintifik yang berlaku pada murid melalui pelaksanaan ABH adalah
berdasarkan aspek domain praktis. Kajian ini memberi implikasi terhadap
amalan pihak sekolah dan juga guru dalam menambah baik strategi pedagogi
seiring perkembangan semasa pembelajaran Biologi melalui pemupukan
kemahiran saintifik. Pengkaji mencadangkan penyelidikan masa depan untuk
mengkaji secara empirikal tentang persekitaran pembelajaran amali Biologi
secara pelaksanaan pembelajaran hibrid terhadap orientasi matlamat murid,
persepsi murid, kualiti penglibatan murid-guru dan penilaian usaha murid dalam
melahirkan murid yang lebih menghayati kemahiran saintifik.

Biology is a practice-oriented discipline of knowledge. Practical activity is the
core of the Biology learning process which prioritizes investigation methods and
problem-solving by applying scientific skills. Scientific skills combine science
process skills and manipulative skills. Scientific skills give students exposure to
the methods and development of scientific knowledge. However, exposure to the
implementation of Biology practices in building students' knowledge does not
occur comprehensively. There are factors that hinder the meaningful
implementation of practical activity such as teacher-centered practices,
insufficient apparatus and materials in the laboratory and the time constraints
implementation in schools. Therefore, it is important to emphasize the cultivation
of practical scientific skills in practical Biology to enable students to fully realize
the objectives of learning Biology. The objective of this study is to explore
students' understanding of scientific skills in the context of the implementation of
practical Biology through hybrid learning among Form Four students in Science,
Technology, Mathematics and Engineering (STEM) streams in Selangor.
Practical Hybrid Biology (ABH) uses the Model of Inquiry-Based Science
Education (IBSE) from Constructivism theory and the Visual, Auditory,
Kinesthetic and Tactical (VAKT) Model as the main framework in the
implementation of self-practice through hybrid learning that integrates the use of
Information and Communication Technology (ICT). This study was conducted
using qualitative research methods with a phenomenological approach in
exploring the experiences of students who carry out ABH in their respective
homes. A total of six study participants were involved in this study after the data
reached saturation point. Data collection was done through semi-structured
interviews, audio visual materials and document analysis. The transcription of
the interview data obtained was analyzed using thematic analysis techniques in
the formation of codes, categories and themes to answer each research
guestions. Based on the findings of the study, the first research question



produced three themes which are systematic problem solving, scientific
reasoning and self-efficacy. The second research question produced two
themes, namely the sequence of science process skills and organizing
manipulative skills. The third research question resulted in three themes, namely
strategic learning, self-learning and family support as well as teacher and peer
interaction. Findings of the main themes in this study involve aspects of the
affective domain, the cognitive domain, the psychomotor domain and the
practical domain. Aspect of the affective domain gives meaning to scientific skills
based on the behavior of awareness, responsibility and values. Aspect of the
cognitive domain involves the process of synthesis and analysis of students'
thoughts in the acquisition of knowledge through knowledge of scientific skills.
The aspect of the psychomotor domain describes the practice of scientific skills
acquired by students through the implementation of ABH. The development of
scientific skills that occurs in students through the implementation of ABH is
based on aspects of the practical domain. This study gives implications on
schools and teachers in improving pedagogical strategies along with the current
development of Biology learning through the cultivation of scientific skills. The
researcher suggests future research to empirically examine the learning
environment of Biology practice through the implementation of hybrid learning,
students’ orientation goals, students’ perceptions, the quality of students-
teacher’'s involvement and the evaluation of students’ efforts in producing
students who are appreciative of scientific skills.

BAB 1

PENDAHULUAN

1.1 Pengenalan

Bab ini membentangkan latar belakang kajian yang merangkumi; asas Biologi
dalam perkembangan bidang STEM, kepentingan kemahiran saintifik dalam
amali untuk membangunkan pengetahuan biologi dan pengintegrasian teknologi
dalam pembelajaran amali Biologi. Perbincangan diteruskan dengan penyataan
masalah, objektif kajian, persoalan kajian, tujuan kajian, kepentingan kajian,
skop kajian dan batasan kajian. Bab ini berakhir dengan kesimpulan bab satu.

1.2 Latar belakang kajian

Perkembangan pesat Revolusi Perindustrian 4.0 turut melibatkan perubahan
dalam sistem pendidikan dari aspek pedagogi dan infrastruktur pembelajaran
kerana menjadi asas kepada penyedia tenaga kerja di masa hadapan. Di
peringkat sekolah, perkembangan dalam bidang Sains, Teknologi, Kejuruteraan
dan Matematik (STEM) memerlukan pengukuhan asas Biologi bagi
menyediakan generasi dengan ilmu pengetahuan dan kemahiran saintifik.
Penguasaan pengetahuan dalam bidang Biologi adalah signifikan bagi
memenuhi keperluan negara perindustrian dan mencapai tenaga kerja yang
berpengetahuan luas dan berkemahiran tinggi dalam bidang pembangunan
penyelidikan, teknologi, penemuan saintifik dan inovasi (Sumintono, 2017)
seperti dalam bidang perubatan, bioteknologi, farmasi, pertanian dan
mikrobiologi (Sari et al., 2018).

Dalam sistem pendidikan Malaysia, sistem pendidikan menengah terbahagi
kepada dua peringkat iaitu peringkat menengah rendah terdiri daripada murid
Tingkatan Satu hingga Tingkatan Tiga, dan peringkat menengah atas bagi
Tingkatan Empat dan Tingkatan Lima. Bagi murid menengah atas terdapat dua
pilihan pakej untuk diambil sama ada pakej STEM atau pakej Sastera dan
Kemanusiaan. Semasa murid mendaftar ke peringkat menengah atas untuk
pakej STEM, murid perlu memilih sekurang-kurangnya dua mata pelajaran sains
daripada pilihan ini: Kimia, Fizik atau Biologi.

Peratus enrolmen murid dalam Rajah 1.1 pada peringkat menengah atas dalam
pakej aliran STEM pada tahun 2015 sehingga tahun 2020 menunjukkan
perubahan yang masih rendah. Peratus murid bagi pakej STEM pada tahun
2020 menunjukkan peningkatan sebanyak 3.42 peratus daripada nilai peratus
pada tahun 2019, namun masih merupakan peningkatan yang rendah (PADU,
2020). Kadar penyertaan dalam program pendidikan STEM pada peringkat
menengah atas adalah lebih rendah berbanding sasaran nisbah 60:40 iaitu 60

peratus pelajar aliran sains dan 40 peratus pelajar aliran sastera (Jabatan
Perdana Menter, 2021). Laporan Rancangan Malaysia Kedua Belas, 2021-2025
menyatakan murid kurang berminat untuk mempelajari mata pelajaran berkaitan
STEM termasuk Biologi berikutan kurangnya aktiviti praktikal seperti
menjalankan amali (Jabatan Perdana Menteri, 2021) .

Peratus Murid pakej STEM bagi tahun 2015-2020
49.27 49.55

48
46
44
42
40

2015 2016 2017 2018 2019 2020

e % Murid STEM

Rajah 1.1: Graf peratus murid STEM bagi tahun 2015-2020
(Sumber: https://www.padu.edu.my/)

Berdasarkan rumusan laporan Programme International Student Assessment
(PISA) 2018 yang dianjurkan oleh Organisation For Economic Co-operation and
Development (OECD), didapati prestasi purata dalam mata pelajaran Sains bagi
murid-murid Malaysia adalah 438 mata, berbanding purata 489 mata di negara-
negara yang menyertai PISA. Kajian Trends in International Mathematics and
Science Study (TIMSS) yang disertai murid menengah rendah Malaysia pada
2019 juga menunjukkan keputusan dalam penguasaan domain Kimia, Fizik,
Biologi dan Sains Bumi adalah rendah berbanding keputusan dari negara-
negara Asean (Kementerian Pendidikan Malaysia, 2020a). Kedua-dua penilaian
ini menunjukkan pengetahuan konsep Sains murid menengah rendah dalam
meneruskan peringkat menengah atas masih di peringkat rendah. Penguasaan
mata pelajaran Sains menengah rendah melibatkan pemahaman konsep dan
pelaksanaan penyiasatan saintifik bagi memperkukuhkan pengetahuan yang
telah dibina. Rangka asas ini menjadi tunjang kepada minat dan keupayaan
murid mempelajari mata pelajaran Sains Tulen seperti Biologi di peringkat
menengah atas.

Di peringkat global, Biologi merupakan mata pelajaran elektif yang penting dan
wajib kepada murid menengah atas dalam aliran Sains Tulen (Fareo, 2019;
Siburian et al., 2022; Ursavas & Kesimal, 2020). Namun, murid menyatakan
Biologi adalah mata pelajaran yang mengandungi banyak konsep abstrak yang
sukar untuk dipelajari (Nur & Ozkan, 2017; Wai & Khine, 2020). Kesannya, murid
menghadapi kefahaman salah konsep yang menyebabkan pencapaian murid
rendah dalam biologi (Bizimana et al., 2022; Wai & Khine, 2020). Keadaan ini



mengakibatkan kecenderungan minat murid di peringkat global untuk memilih
mata pelajaran Biologi berkurangan (Fauzi et al., 2021; Seidelin et al., 2019).
Trend yang sama juga berlaku di Malaysia terhadap pemilihan mata pelajaran
Biologi sebagai subjek elektif yang kurang diminati oleh murid.

Data peperiksaan SPM yang dikeluarkan oleh Kementerian Pendidikan Malaysia
(KPM) bagi tahun 2017 hingga 2021 menunjukkan penurunan enrolmen calon
murid setiap tahun bagi mata pelajaran Sains Tulen termasuklah Biologi (Jadual
1.1). Biologi berada pada kedudukan yang paling rendah berbanding Fizik dan
Kimia. Ini menunjukkan bahawa mata pelajaran Biologi adalah yang paling
kurang diminati dalam kalangan murid di peringkat menengah atas. Biologi
dianggap sebagai mata pelajaran yang sering disalah ertikan oleh murid sebagai
mata pelajaran yang memerlukan banyak penghafalan fakta (Beumer, 2019;
Salleh et al., 2021).

Jadual 1.1: Enrolmen calon yang menduduki Peperiksaan Sijil Penilaian
Malaysia dalam mata pelajaran Kimia, Fizik dan Biologi selama lima tahun
berturut-turut

Enrolmen Murid

Tahun Biologi Fizik Kimia
2017 89,694 111,141 112,981
2018 81,241 102,189 103,848
2019 77,896 97,759 99,265
2020 74,765 93,728 94,972
2021 71,319 90,583 91,793

(Sumber: https://Ip.moe.gov.my/)

Transformasi pendidikan di peringkat sekolah dirancang bagi bergerak seiring
dengan Pelan Pembangunan Pendidikan Malaysia (PPPM) 2013-2025 yang
mempunyai tiga gelombang dan kini sedang berada pada Gelombang Ketiga.
Fasa Gelombang Ketiga menekankan kepada pemerkasaan pengukuhan kualiti
pendidikan STEM. Antara indikator utama inisiatif pengukuhan pendidikan
STEM menerusi pelaksanaan Kurikulum Standard Sekolah Menengah (KSSM)
yang terdapat dalam PPPM bagi mata pelajaran Biologi ialah pembudayaan
Pentaksiran Kemabhiran Saintifik (PKS) dalam amali di peringkat menengah atas
(Kementerian Pendidikan Malaysia, 2018b). PKS dalam amali Biologi yang
dilaksanakan di sekolah berdasarkan silibus yang terdapat dalam Dokumen
Standard Kurikulum dan Pentaksiran (DSKP). Biologi yang merupakan satu
bidang sains yang mengutamakan pengetahuan, kemahiran saintifik, sikap
saintifik dan nilai murni. Aktiviti amali boleh membantu murid meningkatkan
pemahaman mereka tentang konsep Biologi, mengembangkan kemahiran
pemerhatian dan manipulasi, membantu pembangunan intelektual, dan
meningkatkan rasa ingin tahu mereka serta kebolehan menyelesaikan masalah
(Nidzam et al., 2020).



Kemabhiran saintifik dalam amali Biologi adalah elemen penting dalam usaha
melahirkan murid yang berdaya saing memandangkan kemahiran proses sains
dalam amali menyerupai langkah-langkah yang digunakan oleh saintis dalam
mencari penemuan baharu dan digunakan untuk menyelesaikan masalah yang
berkaitan sains dan kehidupan harian. Justeru, pendekatan PKS diperlukan
dalam mata pelajaran Biologi bagi meningkatkan minat murid memilih mata
pelajaran Biologi. Murid berpeluang mempertingkatkan kemahiran manipulatif
dan kemahiran proses sains melalui PKS (Kementerian Pendidikan Malaysia,
2018b). Pembudayaan program PKS mengembalikan minat murid yang
menganggap Biologi sebagai mata pelajaran yang sukar. Menerusi pelaksanaan
PKS yang sistematik, murid dapat memperkukuhkan teori dan konsep Biologi
dengan baik (Kementerian Pendidikan Malaysia, 2018c) seterusnya mengatasi
persepsi murid yang menganggap mata pelajaran Biologi banyak melibatkan
penghafalan fakta.

Pelaksanaan semula Ujian Amali Sains secara peperiksaan pusat yang
dilaksanakan dalam peperiksaan SPM bagi calon berdaftar tahun 2021
merupakan satu usaha Lembaga Peperiksaan dalam menyahut saranan KPM
bagi merealisasikan aspirasi PPPM 2013-2025 iaitu memperkukuhkan asas
pembelajaran STEM melalui Inisiatif Pengukuhan Pendidikan STEM dengan
melaksanakan aktiviti amali berbentuk penyiasatan saintifik yang berasaskan
penyelesaian masalah dan membuat keputusan. Pendekatan ini akan lebih
memberi impak apabila murid dapat menjalankan amali Biologi secara kendiri
dan menguasai kemahiran saintifik yang dapat memperkukuhkan konsep
Biologi.

Perubahan dunia pendidikan yang kini memasuki era revolusi industri 4.0
melibatkan transformasi paradigma dalam sesi pembelajaran dan
pemudahcaraan (PdPc). Strategi penyampaian pembelajaran perlu fleksibel dan
selari dengan perkembangan teknologi. Perubahan kepada kaedah
penyampaian pengajaran dan pembelajaran bagi memperkasakan pendidikan
termaktub dalam dua daripada 11 anjakan PPPM (2013-2025) iaitu
memanfaatkan Teknologi, Maklumat dan Komunikasi (TMK) bagi meningkatkan
kualiti pembelajaran di Malaysia dan transformasi kebolehan dan keupayaan
penyampaian pendidikan (Kementerian Pendidikan Malaysia, 2018). Dalam
aspek TMK, pengintegrasian kaedah pembelajaran Biologi menggunakan
aplikasi digital dilihat seiring dengan perkembangan semasa. Dari aspek
transformasi kebolehan dan keupayaan penyampaian pendidikan, pembelajaran
secara hibrid dilihat releven dalam meningkatkan keupayaan murid menguasai
pembelajaran Biologi (Ningsih & Jayanti, 2022). Pembelajaran hibrid
menggabungkan kaedah PdPc bersemuka dalam kelas atau di luar waktu
persekolahan dengan kaedah pengajaran yang mengaplikasikan TMK bagi
membentuk pendekatan pembelajaran bersepadu. Tujuan pembelajaran hibrid
adalah untuk memberikan pengalaman pembelajaran yang fleksibel, berkesan
dan cekap.



Penguasaan kemahiran saintifik dalam amali merupakan kemahiran penting
dalam pendidikan Biologi kerana kemahiran saintifik membolehkan murid
menguasai Biologi secara rasional dan logik (Molefe & Aubin, 2021). Oleh itu
pembangunan kemahiran saintifik perlu menjadi matlamat utama pendidikan
Biologi. Usaha ke arah mempelbagaikan kaedah pedagogi melalui pelaksanaan
amali harus dilaksanakan. Pelaksanaan amali Biologi secara pembelajaran
hibrid memberi ruang murid menguasai kemahiran saintifik secara kendiri
dengan lebih menyeluruh.

1.3 Pernyataan masalah

Pemerolehan kemahiran saintifik dalam pelaksanaan amali Biologi
membolehkan murid menganalisis pembelajaran yang diperoleh melalui
prosedur amali (Anna & Valls, 2021). Dalam konteks amali Biologi Tingkatan
Empat di Malaysia, kajian dari Ping (2020) menyatakan penguasaan kemahiran
saintifik dalam amali Biologi terhadap murid Tingkatan Empat belum mencapai
tahap memuaskan dalam membina graf serta mentafsir graf dengan betul
daripada data, menyelesaikan masalah menggunakan kemahiran proses sains,
membina inferens, dan membuat kesimpulan berdasarkan data kuantitatif.
Pengukuhan kemahiran saintifik yang tidak diberi penekanan dalam
pembelajaran Sains Tulen seperti Biologi menyebabkan murid tidak dapat
mengenal pasti fenomena, mempelajari cara merancang dan menjalankan amali
secara kendiri untuk mengetahui kebenaran pengetahuan saintifik supaya
memori konsep yang diperoleh dapat bertahan lama (Hastuti et al., 2019).

Antara indikator penguasaan kemabhiran saintifik yang kurang memuaskan di
kalangan murid ialah kurangnya pendedahan pelaksanaan amali Biologi dalam
menerangkan konsep Biologi. Konsep biologi yang dijelaskan melalui bacaan
teks menggunakan dokumen buku teks, dengan penggunaan animasi dan
persembahan video yang kecil menghasilkan pembelajaran pasif di kalangan
murid (Chatila & Husseiny, 2017). Di samping itu, proses dalam biologi secara
ilustrasi statik dalam buku teks sukar difahami dan tidak mencukupi untuk
menerangkan konsep dinamik dan abstrak dalam Biologi menyebabkan
kurangnya minat murid terhadap mata pelajaran Biologi (Ogunkola & Samuel,
2011; Salleh et al., 2021). Ini mengakibatkan murid sukar untuk memahami
konsep dan pelbagai fenomena biologi yang tidak dapat dilihat dengan mata
kasar (Fauzi & Mitalistiani, 2018).

Berdasarkan Laporan Rancangan Malaysia Kedua Belas 2021-2025, terdapat
1,672 daripada 12,060 makmal sains sedia ada di Malaysia yang tidak dapat
berfungsi sepenuhnya (Jabatan Perdana Menteri, 2021). Kesannya, murid
menghadapi kesukaran untuk menjalankan amali Biologi disebabkan
kekurangan bahan dan radas (Fadzil & Saat, 2020). Keadaan ini menyebabkan
pelaksanaan amali di sekolah berlaku secara aktiviti berkumpulan (Duban et al.,
2019). Penglibatan murid secara berkumpulan semasa aktiviti amali Biologi
menyebabkan penguasaan kemabhiran saintifik berlaku secara tidak menyeluruh
kerana berlaku pembahagian giliran murid melaksanakan aktiviti amali. Selain

5



itu, situasi pelaksanaan aktiviti amali dalam kumpulan yang besar disebabkan
berkongsi radas dan bahan juga mewujudkan kurang kerjasama dan
ketidakterlibatan murid sepenuhnya secara aktif dalam melaksanakan amali
(Chang & Brickman, 2018; Cheruvelil et al., 2020; Nidzam et al., 2010).

Dalam pelaksanaan amali, terdapat situasi guru menggantikan aktiviti amali
yang sepatutnya dijalankan oleh murid dengan guru melakukan demonstrasi
amali kepada murid (Han et al., 2018; Kibirige & Maponya, 2021). Kaedah amali
secara demonstrasi adalah berpusatkan guru dan bersifat preskriptif, dan aktiviti
makmal dilakukan mengikut langkah yang disediakan di bawah pengawasan
guru (Chen & Liu, 2020; Nidzam et al., 2010). Melalui pemerhatian murid
terhadap demonstrasi amali, ketahanan pengetahuan saintifik murid
berkurangan dari semasa ke semasa (Maricic et al., 2019) selain mengurangkan
peluang murid menjalankan amali dan menguasai kemahiran saintifik.
Penglibatan murid secara langsung dalam aktiviti amali Biologi dapat
merangsang murid untuk menganalisis sesuatu konsep melalui penyiasatan
masalah (Duda et al., 2019). Namun, tujuan pelaksanaan amali Biologi masih
lagi kurang jelas apabila murid menganggap amali hanya melibatkan kemabhiran
manipulatif semata-mata apabila pelaksanaannya berdasarkan langkah-langkah
yang terdapat dalam buku teks, lembaran kerja atau berdasarkan arahan guru
(Chairam et al., 2015; Irwanto et al., 2019).

Budaya berorientasikan peperiksaan menyebabkan guru mengambil masa
pembelajaran untuk menghabiskan sukatan pelajaran melibatkan peperiksaan
(Arsad et al., 2020) yang menyebabkan peruntukan masa untuk aktiviti amali
tidak mencukupi. Terdapat kalangan guru yang tidak melaksanakan beberapa
aktiviti amali tertentu dan menggantikannya dengan memberi penerangan teori
semata-mata (Shuhimi et al., 2015). Selain itu, kekangan masa ketika
pelaksanaan amali menyebabkan guru memerlukan masa tambahan di luar
waktu pembelajaran untuk berbincang dengan murid berkaitan masalah yang
dihadapi ketika melaksanakan kerja amali bagi memastikan masalah tersebut
tidak berulang (Panjaitan et al., 2019). Faktor masa yang terhad semasa
pelaksanaan amali di makmal menyebabkan murid tidak diberi peluang untuk
memahami keseluruhan kemahiran saintifik secara praktikal (Chirikure, 2020;
Lee et al, 2019). Bagi menangani kekangan waktu di sekolah untuk
pelaksanaan amali, Al-Abdali dan Al-Balushi (2016) menyatakan peruntukan
masa bagi pelaksanaan amali di luar waktu persekolahan secara tidak formal
boleh dilakukan. Selari dengan perkembangan teknologi, Imaduddin dan
Hidayah (2019) menyatakan pengintegrasian aktiviti penerokaan seperti amali
dengan aplikasi TMK bagi dapat mengatasi faktor kekangan masa.

Murid yang mengalami situasi kefahaman salah konsep dalam Biologi dalam
kelas memerlukan pengukuhan melalui ulang kaji yang khusus iaitu tugasan
kerja rumah (Oliver & Troemel, 2022) yang dapat meningkatkan pencapaian
Biologi murid (Ifeoma, 2022). Namun begitu, tugasan kerja rumah Biologi yang
diberikan oleh guru menguji elemen kognitif iaitu apek pengetahuan dan
kefahaman (Raimondi et al., 2020). Terdapat murid yang menghadapi kesukaran



dalam melaksanakan kerja rumah dalam bentuk tugasan kognitif sedemikian
disebabkan oleh kapasiti kognitif yang berbeza bagi setiap murid (Hindriana,
2016). Pembelajaran Biologi yang komprehensif melibatkan pemahaman
konsep dan pelaksanaan amali yang bermakna (Elfrida et al., 2021).
Pelaksanaan amali Biologi dapat mengurangkan beban kognitif murid melalui
aktiviti praktikal yang membolehkan murid memperoleh pengetahuan holistik
tentang penguasaan konsep dan kemabhiran saintifik (Hindriana, 2016). Justeru
pelaksanaan amali Biologi di luar waktu persekolahan sebagai salah satu
tugasan kerja rumah adalah alternatif tugasan praktikal yang dapat memupuk
kecenderungan murid meneroka pembelajaran Biologi (Robledo, 2021).

Pelaksanaan amali secara pembelajaran hibrid merupakan fenomena yang kian
releven dengan keperluan pembelajaran masa kini bagi meningkatkan minat
murid terhadap mata pelajaran sains tulen seperti Biologi. Kajian dari Astuti et
al. (2020), Solikhin et al. (2019), Wijayanti et al. (2019) dan Syabhfitri et al. (2019)
mendapati pelaksanaan amali secara maya melalui pembelajaran hibrid
merupakan alternatif untuk meningkatkan penguasaan konsep pembelajaran
murid dalam mata pelajaran Sains Tulen termasuk Biologi. Kajian dari Enneking
et al. (2019) pula menyatakan pelaksanaan amali secara maya yang
dilaksanakan secara pembelajaran hibrid meningkatkan kemahiran psikomotor
dan kognitif murid tetapi menurun untuk domain afektif. Domain afektif ini
melibatkan pemahaman dan penghayatan dalam kemahiran saintifik yang
mendorong murid untuk berfikir secara eksplisit tentang makna yang lebih
mendalam terhadap perkara yang mereka pelajari untuk menjadikan
pembelajaran itu bermakna. Tambahan pula, Elhashash (2018) menyatakan
murid tidak boleh mempelajari sesuatu yang berguna daripada pengalaman
deria penuh melalui amali secara maya berbanding pelaksanaan amali praktikal
sebenar seperti bunyi dan bau pelik, ralat rawak dan ketidakfungsian radas.
Justeru, aktiviti amali secara praktikal dapat meningkatkan kesedaran sikap
saintifik murid berbanding pelaksanaan amali secara maya (Youngblood et al.,
2022).

Kajian empirikal tentang pemupukan menyeluruh kemahiran saintifik agak
terhad dan banyak tertumpu kepada elemen penguasaan kemahiran proses
sains (Akademi Sains Malaysia, 2015; Hardianti et al., 2018). Keperluan untuk
mereka bentuk pelaksanaan amali melibatkan elemen teknologi yang dapat
menyemai pemupukan kemahiran saintifik adalah penting sebagai sebuah
pengalaman pembelajaran yang bermakna kepada murid (Molefe & Aubin,
2021). Kajian-kajian yang lepas tidak menumpukan kepada aspek pemahaman
dan penghayatan kemahiran saintifik yang komprehensif dalam konteks
pelaksanaan amali praktikal secara pembelajaran hibrid. Oleh itu, kajian ini
meneroka pemahaman kemabhiran saintifik dalam konteks pelaksanaan amali
Biologi secara praktikal melalui pembelajaran hibrid dalam kalangan murid
Tingkatan Empat di negeri Selangor.



1.4 Tujuan kajian

Tujuan kajian ini adalah untuk meneroka pemahaman murid Tingkatan Empat
terhadap kemahiran saintifik dalam pelaksanaan Amali Biologi Hibrid (ABH).

15 Objektif kajian

1. Untuk memahami perspektif murid tentang makna kemahiran saintifik
melalui pelaksanaan ABH.

2. Untuk mengenal pasti pengukuhan amalan kemahiran saintifik yang murid
peroleh melalui pelaksanaan ABH.

3. Untuk mengenal pasti aspek yang terlibat dalam pembangunan kemahiran

saintifik melalui pelaksanaan ABH.

1.6 Persoalan kajian

Kajian ini dijalankan berpandukan kepada persoalan kajian seperti berikut:

1. Apakah makna kemahiran saintifik bagi murid Tingkatan Empat melalui
pelaksanaan ABH?

2. Apakah pengukuhan amalan kemahiran saintifik yang diperoleh oleh murid
melalui pelaksanaan ABH?

3. Bagaimana pembangunan kemahiran saintifik murid berlaku melalui
pelaksanaan ABH?

1.7 Kepentingan kajian

Kepentingan kajian ini terbahagi kepada dua iaitu kepentingan kepada
perkembangan amalan dalam pengajaran dan perkembangan model dan teori.

1.7.1 Perkembangan amalan dalam pengajaran

Aktiviti amali adalah proses pembelajaran yang berpusatkan murid.
Pelaksanaan amali dalam pembelajaran Biologi penting kerana dapat
memotivasikan murid, meningkatkan kemahiran asas dalam penyiasatan
saintifik dan pemahaman murid tentang konsep Biologi (Bahtiar & Dukomalamo,
2019). Dari aspek pedagogi, pelaksanaan amali Biologi secara pembelajaran
hibrid dalam kajian ini memberi ruang kepada murid untuk meneroka kaedah

pembelajaran yang melibatkan latihan kemahiran saintifik di luar waktu
persekolahan. Murid akan rasa lebih bertanggungjawab kerana perlu
merancang, membuat dan merekod pemerhatian serta menyiapkan pelaporan
amali tanpa terikat dengan waktu pembelajaran di sekolah. Pelaksanaan kajian
ini adalah efektif dari segi masa kepada guru untuk melengkapkan keseluruhan
PKS. Apabila murid menjalankan aktiviti amali di luar waktu persekolahan secara
fleksibel, maka guru boleh mengisi masa amali di sekolah dengan melaksanakan
aktiviti-aktiviti lain yang melibatkan pembelajaran abad ke-21.

Menerusi aktiviti ABH ini, murid melaksanakan amali Biologi di luar waktu
persekolahan secara kendiri di rumah masing-masing dan membuat laporan
amali mengikut format yang telah diberikan. Pembelajaran hibrid dalam kajian
ini mengaplikasikan perisian Google Classroom. Keadaan ini memudahkan
tugas guru dalam mewujudkan pembelajaran secara hibrid yang
menggabungkan pembelajaran bersemuka dan pembelajaran secara virtual.
Guru dan murid boleh meneruskan interaksi dalam proses pembelajaran sama
ada dalam dan di luar waktu persekolahan yang tidak terikat dengan masa. Guru
boleh menyemak tugasan dan memberi maklum balas secara khusus kepada
mana-mana murid dalam perisian Google Classroom (Norhasliza Abdullah,
2020).

Kajian ini diharapkan dapat membantu guru mengetahui tahap keupayaan murid
mengendalikan aktiviti amali secara kendiri. Dapatan kajian ini adalah penting
kepada guru Biologi yang berperanan menghasilkan murid berkualiti yang
berbekalkan pengetahuan dan kemahiran saintifik pada masa yang sama
mampu mengintegrasikan penggunaan perisian teknologi maklumat. Hasil
daripada dapatan kajian ini secara empirikal, turut memberi impak kepada guru
dalam mereka cipta modul atau kaedah bagi memperkasakan pengajaran dan
pembelajaran mata pelajaran Biologi.

Secara praktikal, murid dapat menguasai kemahiran saintifik secara kendiri
dalam aktiviti ABH yang masih belum dilaksanakan secara menyeluruh di
sekolah. Pelaksanaan kajian ini menyahut keperluan murid yang akan
menghadapi peperiksaan SPM bermula tahun 2021 yang melibatkan Ujian Amali
Biologi secara peperiksaan pusat menggantikan Kertas 3 bagi peperiksaan
subjek Biologi (Kementerian Pendidikan Malaysia, 2020b). Penguasaan
kemahiran saintifik yang dilatih melalui ABH ini diharapkan dapat mengukuhkan
keupayaan murid dalam mengendalikan penyiasatan Saintifik secara kendiri
dengan baik.

1.7.2 Perkembangan model dan teori

Kajian mengenai penerokaan pengalaman murid terhadap pemahaman
kemahiran saintifik dalam pelaksanaan ABH mempunyai nilai signifikan iaitu
dapat menyediakan pemahaman yang lebih mendalam tentang makna
kemahiran saintifik dari paradigma murid. Kajian ini dapat menghubungkan

model Pendidikan Sains Berasaskan Inkuiri (PBSI) dari Teori Konstruktivisme
dan model Visual, Auditori, Kinestatik dan Taktikal (VAKT) dalam pembelajaran
hibrid untuk menerangkan pelaksanaan amali Biologi yang dilaksanakan secara
kendiri oleh murid. Kajian ini menyumbang kepada model konseptual yang boleh
diambil tindakan yang oleh guru untuk membantu guru mengamalkan ruang
pembelajaran hibrid dengan tahap fleksibiliti yang tinggi yang memberi
keutamaan murid dalam aspek masa, ruang dan perkembangan proses
pembelajaran.

Pelaksanaan amali Biologi secara pembelajaran hibrid mempunyai potensi
untuk memberikan pengalaman transformatif di mana mod pendidikan baharu
boleh menggalakkan guru untuk berinovasi bagi melaksanakan cara terbaik
untuk proses pembelajaran murid mereka.

1.8 Skop dan batasan kajian

Skop kajian ini melibatkan pemupukan kemahiran saintifik dalam pelaksanaan
amali Biologi secara pembelajaran hibrid dalam kalangan murid Tingkatan
Empat. Oleh itu hanya murid Tingkatan Empat sahaja yang dipilih sebagai
peserta dalam kajian yang telah dijalankan. Pemilihan murid Tingkatan Empat
adalah berdasarkan justifikasi bahawa kumpulan murid ini telah berada di
sekolah menengah selama hampir empat tahun terlibat dalam pelaksanaan
amali dan dianggap telah matang dan boleh memberi persepsi atau pandangan
tentang persekitaran sekolah dengan lebih baik. Pemilihan lokaliti di Selangor
hanyalah kedudukan penempatan sekolah tempat kajian dilaksanakan yang
mempunyai populasi murid yang boleh mengakses internet dan medium
telekomunikasi dengan baik.

Batasan kajian ini ialah pengkaji tidak dapat membuat pemerhatian bersemuka
di lapangan, tetapi hanya terbatas kepada data triangulasi iaitu video
pelaksanaan ABH dan pemerhatian online semasa sesi pembentangan murid.
Ini berikutan semasa sesi kajian dilaksanakan, kerajaan telah mengumumkan
tempoh Perintah Kawalan Pergerakan (PKP).

1.9 Definisi istilah

Penjelasan istilah yang digunakan dalam penulisan kajian ini dinyatakan dalam
bab ini. Istilah yang digunakan adalah terhad dalam konteks kajian ini sahaja.

1.9.1 Mata pelajaran Biologi

Definisi konseptual bagi mata pelajaran Biologi merujuk kepada kurikulum dalam
sukatan pelajaran Biologi Tingkatan Empat yang digubal oleh Bahagian

Pembangunan Kurikulum, Kementerian Pelajaran Malaysia selaras dengan
pelaksanaan Kurikulum Standard Sekolah Menengah (KSSM). Mulai tahun
2020, mata pelajaran Biologi dimasukkan dalam pakej STEM sebagai mata
pelajaran elektif (Kementerian Pendidikan Malaysia, 2019).

Dalam kajian ini, Biologi merupakan disiplin ilmu berkaitan konsep, proses dan
mekanisma benda hidup yang saling berinteraksi antara satu sama lain. Murid
akan menguji hipotesis, melaksanakan penyiasatan, membuat pemerhatian
melalui pelaksanaan amali untuk menemui konsep Biologi secara saintifik.

1.9.2 Amali

Definisi konseptual bagi amali ialah penyiasatan saintifik melibatkan satu siri
prosedur yang dilakukan untuk mengesahkan hipotesis tentang konsep saintifik
atau untuk meneroka maklumat tentang fenomena saintifik yang tidak diketahui
(Ludwig et al., 2021). Pendekatan kepada amali merangkumi penglibatan
kognitif dan praktikal murid dalam proses perancangan dan pelaksanaan amali
(Chirikure, 2020).

Dalam kajian ini, amali merujuk kepada penyiasatan saintifik dan eksperimen
yang dijalankan secara kendiri oleh murid melalui pembelajaran hibrid. Murid
menjalankan dua amali Biologi yang terdapat dalam DSKP iaitu,

l. Standard kandungan 3.2: Konsep Pergerakan Bahan Merentasi
Membran Plasma iaitu Standard Pembelajaran 3.2.2 Menjalankan
eksperimen untuk mengkaji pergerakan bahan merentasi membran
telap memilih dengan menggunakan osmometer ringkas.

Il. Standard kandungan 7.3: Fermentasi iaitu Standard Pembelajaran 7.3.4
Mengeksperimen untuk mengkaji fermentasi yis.

1.9.3 Pembelajaran hibrid

Definisi konseptual bagi pembelajaran hibrid adalah satu bentuk pembelajaran
yang mengintegrasikan pertemuan bersemuka dalam talian atau luar talian.
Kaedah penyampaian dalam pembelajaran hibrid boleh dibahagikan kepada dua
kategori iaitu aktiviti segerak (synchronous) dan tak segerak (asynchronous)
(Moorhouse & Wong, 2021).

Dalam kajian ini, pembelajaran hibrid menjadi alternatif untuk meningkatkan
kemajuan pembelajaran melalui pelaksanaan amali biologi dengan integrasi
penggunaan teknologi. Pelaksanaan ABH ialah melalui dua pendekatan iaitu
penerangan teori dan konsep oleh guru dalam kelas semasa sesi PdPc, sesi

pengajaran dan pembelajaran di rumah (PdPR) dan aktiviti amali secara kendiri
yang dilaksanakan di luar sesi persekolahan oleh murid di rumah masing masing
pada masa yang bersesuaian. Murid-murid dan guru menggunakan medium
Google Meet semasa sesi PdPR dan medium Google Classroom untuk
penghantaran dan penilaian video pelaksanaan amali dan laporan ABH.

1.9.4 Kemahiran saintifik

Definisi konseptual bagi kemahiran saintifik ialah keseluruhan kemahiran yang
penting semasa menjalankan aktiviti mengikut kaedah saintifik dalam amali.
Kemahiran saintifik juga mencakupi konsep saintifik dan sikap saintifik murid.
Kemabhiran saintifik membolehkan murid merumuskan masalah, membentuk
hipotesis, merancang amali, menjalankan serta mengendalikan amali,
memproses data, menganalisis data, dan membuat kesimpulan (Anggreni &
Yohandri, 2020).

Dalam kajian ini, kemahiran saintifik merujuk kepada penguasaan kemahiran
proses sains dan kemahiran manipulatif oleh peserta kajian semasa
menjalankan aktiviti ABH.

1.10 Kesimpulan

Bab ini membentangkan aspek-aspek seperti latar belakang kajian, pernyataan
masalah, objektif kajian, persoalan kajian, kepentingan kajian, skop dan batasan
kajian serta definisi istilah. Bab ini memfokuskan kepada penyataan masalah
yang menekankan kurangnya pemupukan kemahiran saintifik dalam
pelaksanaan amali Biologi. Berdasarkan pernyataan masalah, objektif kajian
digubal untuk mengetahui perspektif murid tentang kemahiran saintifik dalam
pelaksanaan ABH. Persoalan kajian diwujudkan untuk mendapatkan gambaran
yang jelas tentang pemahaman kemabhiran saintifik murid melalui pelaksanaan
amali Biologi secara pembelajaran hibrid. Kajian ini diharapkan dapat memberi
manfaat kepada guru dan murid untuk membudayakan kemahiran saintifik
dalam pembelajaran Biologi.

